
2014 вося урасьӧм тӧлысь 20 лунӧ
1 статья. Пыртны “Коми Республика мутасын челядя семьяяслы социальнӧй отсӧг содтӧд мераяс  йылысь” Коми Республикаса Оланпасӧ (Коми Республикаса канму власьт органъяслӧн индӧд-тшӧктӧмъяс, 2011,  14 №, 353 ст.; 36 № , 908 ст.; 47 №, 1335 ст.; 2012, 7 №, 171 ст.; 2013, 32 №, 578 ст.) татшӧм вежсьӧмъяс:

1. 2 статьяын:

1) 2 юкӧнын:

а) 1 пунктӧ содтыны татшӧм "в" пунктув:

"в) челядь, кодъяс серти тайӧ йӧзсӧ мездӧма бать-мамлӧн инӧдысь да сэсся налы бергӧдӧма бать-мамлысь инӧдсӧ;"; 

б) 2 пункт гижны тадзи:

"2) лыд вылӧ оз босьтны челядьӧс, кодъяс серти тайӧ йӧзсӧ мездӧма бать-мамлӧн инӧдысь либӧ кодъяс серти киритӧма пи-ныв пыдди босьтӧмсӧ, а сідзжӧ пи-ныв пыдди босьтӧм челядь, кодъяс пи-ныв пыдди босьтан кад вылӧ вӧлісны тайӧ йӧзлӧн тьӧтпом пианӧн либӧ тьӧтпом нывъясӧн.";

2) 3 юкӧнын «ас кага (челядь) серти водзвыв лӧсьӧдӧмӧн мыж вӧчӧмысь, мый йитчӧ личносьтлы паныд мыж вӧчӧмкӧд” кывъяс вежны “ас кага (челядь) серти водзвыв лӧсьӧдӧмӧн мыж вештӧмысь, мый йитчӧ личносьтлы паныд мыж вӧчӧмкӧд, кор мыждӧмалӧмсӧ абу киритӧма либӧ абу вештӧма федеральнӧй оланпастэчасӧн урчитӧм пӧрадок серти” кывъясӧн;

3) 4 юкӧн гижны тадзи:

"4. Сэтшӧм случай дырйи, кор кагалысь батьсӧ лыддьӧма кувсьӧмӧн, кодлӧн тайӧ статьяса 3 юкӧн серти лоис социальнӧй отсӧг содтӧд мераяс вылӧ инӧд, мездӧма бать-мамлӧн инӧдысь кага серти, кодлӧн чужӧмкӧд йитӧдын лоис инӧд социальнӧй отсӧг содтӧд мераяс вылӧ, сійӧс мыждӧма аслас кага (челядь) серти водзвыв лӧсьӧдӧмӧн мыж вӧчӧмысь, мый йитчӧ личносьтлы паныд мыж вӧчӧмкӧд, кор мыждӧмалӧмсӧ абу киритӧма либӧ абу вештӧма федеральнӧй оланпастэчасӧн урчитӧм пӧрадок серти, сэки сылӧн социальнӧй отсӧг содтӧд мераяс вылӧ инӧдыс дугӧдсьӧ да лоӧ тыр арлыдтӧм кагалӧн (челядьлӧн ӧткодь пайӧн) либӧ тыр арлыда кагалӧн (челядьлӧн ӧткодь пайӧн), коді велӧдчӧ (кодъяс велӧдчӧны) очнӧя йӧзӧс велӧдан организацияын (содтӧд тӧдӧмлун сетан организация кындзи) татшӧм велӧдчӧмсӧ помавтӧдз, но 23 арӧс сыӧн тыртӧмысь абу дырджык вылӧ.".

2. 5 статьяса 7 юкӧнлысь 2 пункт гижны тадзи:

"2) кага бӧрся видзӧдӧмысь да дӧзьӧритӧмысь мынтысьӧм вылӧ, кодъяс велӧдчӧны Коми Республика мутасын школаӧдз велӧдан уджтас збыльмӧдысь йӧзӧс велӧдан организацияясын, кыдзи ас чужан, сідзи и пи-ныв пыдди босьтӧм челядь бӧрся, сы лыдын медводдза, мӧд, коймӧд кага да (либӧ) водзӧ лоысь челядь бӧрся;".

3. 6 статьяӧ содтыны татшӧм 51 и 52 юкӧнъяс:

"51. Дінму семейнӧй капиталлысь сьӧмсӧ (сьӧм юкӧнсӧ) веськӧдӧма олан жыр ньӧбӧм (стрӧитӧм) вылӧ заёмъяс кузя шӧр уджйӧз вештӧм вылӧ да прӧчентъяс мынтӧм вылӧ, мый сетӧма гражданалы олан жыр ньӧбӧм (стрӧитӧм) вылӧ заём йылысь сёрнитчӧм кузя, мый кырымалӧма организацияяс пиысь ӧтиӧн, мый лоӧ:

1) кредитнӧй организацияӧн «Банкъяс да банковскӧй удж йылысь» Федеральнӧй оланпас серти;
2) микрофинансӧвӧй организацияӧн «Микрофинансӧвӧй удж да микрофинансӧвӧй организацияяс йылысь» 2010 во сора тӧлысь 2 лунся 151-ФЗ №-а Федеральнӧй оланпас серти;
3) кредитнӧй потребительскӧй кооперативӧн «Кредитнӧй кооперация йылысь» 2009 во сора тӧлысь 18 лунся 190-ФЗ №-а Федеральнӧй оланпас серти;
4) мукӧд организацияӧн, кӧні сетӧны заём йылысь сёрнитчӧм кузя заём, мый серти кывкутӧмъяссӧ могмӧдӧма ипотекаӧн.
52. Дінмуса семейнӧй капиталлысь сьӧм (сьӧм юкӧн) мӧдӧдӧны, медым вештыны олан жыр ньӧбӧм (стрӧитӧм) вылӧ заёмъяс кузя медшӧр уджйӧз да сы кузя прӧчентъяс, сэтшӧм условие дырйи, кор сертификат босьтысь морт либӧ сылӧн верӧс (гӧтыр) пӧлучитіс документ, мый эскӧдӧ заём босьтӧмсӧ кивывса сьӧмтӧг тшӧт вылӧ, мый восьтӧма сертификат босьтысь морт либӧ сылӧн верӧс (гӧтыр) кредитнӧй организацияын.".

4. 7 статьяын:

1) 1 юкӧнын «Россия Федерация мутасын кӧть кутшӧм велӧдан учреждениеын, кӧні» кывъяс вежны «Россия Федерация мутасын кӧть кутшӧм велӧдан организацияын, кӧні» кывъясӧн;
2) 2 юкӧнса 1 пункт гижны тадзи:

"1) йӧзӧс велӧдан уджтасъяс серти канмусянь аккредитацияа йӧзӧс велӧдысь велӧдан организацияясӧн сетан велӧдан услугаясысь мынтысьӧм вылӧ;".

5. 8 статьяса 1 юкӧнын "учреждениеяс" кыв вежны "организацияяс" кывйӧн.

2 статья. Тайӧ Оланпасыс вынсялӧ сійӧс официальнӧя йӧзӧдан лун бӧрын дас лун кольӧм бӧрын.
«Коми Республика мутасын челядя семьяяслы социальнӧй отсӧг содтӧд мераяс йылысь» 2011 во косму тӧлысь 29 лунся 45-РЗ №-а Коми Республикаса Оланпаслӧн (тайӧ Оланпаслӧн редакцияын) 6 статьяса 51 да 52  юкӧнъяслӧн положениеяслӧн выныс инмӧ йӧзлы, кодъяслӧн эм инӧд социальнӧй отсӧг содтӧд мераяс вылӧ да кодъяс кырымалісны олан жыр ньӧбӧм (стрӧитӧм) вылӧ заём босьтӧм йылысь сёрнитчӧм тайӧ Оланпас вынсялӧм бӧрын.

Коми Республикаса Веськӧдлан котырлы лӧсьӧдны ассьыс нормативнӧй инӧда актъяссӧ тайӧ Оланпас серти. 
Коми Республикаса Юралысьлысь

могъяс недыр олӧмӧ пӧртысь 



              В.М. Гайзер 

Сыктывкар

2014 вося рака тӧлысь 4 лун

17-РЗ №

